
“Ní neart go cur le chéile” adeir an
seanfhocal agus, ar ndóigh, seasann an
ráiteas sin gan dabht do pharóiste an
Chnoic. Níl orainn ach breathnú taobh
istigh agus taobh amuigh den iris Biseach
agus is léir dúinn an cur le chéile agus an
obair iontach atá ag tarlú ó cheann ceann
an pharóiste, go háirithe ar son na hóige.
Is iontach an éacht atá déanta ag lucht na
liathróide láimhe agus iad ag treabhadh
leo ar fud na tíre gan trácht ar na
huaireanta feighleoireachta a déantar an
fhad agus a bhíonn óige an cheantair ag
cur allais thoir sa bpinniúr. Ní haon
eisceacht iad Cumann Peile agus
Iománaíochta Mhícheál Breathnach ná
lucht peile na mban ná, ar ndóigh, na
gaiscígh chamógaíochta.

Tá riar éachtaí móra déanta ag an
bparóiste ó foilsíodh eagrán na bliana seo
caite de Biseach. Is breá an rud go bhfuil an
obair ag dul ar aghaidh ar an bpáirc uile-
aimsire agus, ar ndóigh, is iontach an deis
a bheas sa bpáirc seo don óige, gan trácht
ar an dream nach bhfuil chomh hóg, chun
barr feabhais a chur ar a gcuid aclaíochta.
Bí cinnte go mbeidh idir óg agus aosta
thoir ansin Domhnach agus Dálach. Ar
ndóigh, níor cheart an deis seo a
scaoileadh thart gan aitheantas faoi leith a
thabhairt don iris BÁN ’s GORM, seoid
d’iris a chuireann ár ndaoine óga ag léamh
agus ag breathnú ar na pictiúir dheasa dá
n-éachtaí ó cheann ceann na bliana. 

Éacht eile atá bainte amach ón am seo
anuraidh ná an pháirc spraoi do ghasúir
atá trasna ón bpáirc mhór agus nach
gcuirfeadh sé riméad an domhain ar
dhuine ar bith an spóirt a bhíonn ag na
gasúir óga i mbun spraoi agus spóirt
agus, ar ndóigh, a gcuid tuismitheoirí ag
caidreamh le chéile sa timpeallacht. In
ainneoin na ndeacrachtaí atá sa tír, agus,
ar ndóigh, sa gceantar seo chomh maith,
ó thaobh gearrthacha siar agus ó thaobh
cúlú eacnamaíochta, is breá an rud é a
bheith le rá ag an bpobal seo go bhfuil
forbairtí ag tarlú, forbairtí a mbainfear
tairbhe agus sásamh astu nuair a bheas
dearmad déanta go raibh an cúlú
eacnamaíochta ann ariamh.

Ar ndóigh, cabhraíonn ár gcultúr agus
ár dteanga linn go mór sa taobh seo tíre
chun caighdeán maireachtála níos fearr a
chur ar fáil sa gceantar ar fad. Bíonn fás
agus forbairt in áit ar bith ag brath ar
chomhoibriú na ndaoine agus ar an
bpobal a bheith mórtasach astu féin agus
as a n-oidhreacht. Is ábhar bróid faoi leith
dúinn ár scríbhneoirí óga mar is léir san
iris seo.

Tá an t-ádh linne gur paróiste muid a
bhfuil an Ghaeilge beo fós ann ach
caithfidh an pobal a bheith airdeallach i
gcónaí gur mar sin a bheas amach anseo.
Caithfear a chur ina luí i gcónaí ar ár
n-institiúidí stáit go bhfuil cearta ag an té
a bheirtear le Gaeilge i gceantar
Gaeltachta. Tá sé de cheart ag ár
ndéagóirí go gcuirfí siollabais chearta ar
fáil dóibh sa gcuraclam scoile a
chuirfeadh ar a gcumas léitheoireacht
fhiúntach a dhéanamh ina dteanga
dhúchais.   Faoi láthair níl sé sin ar fáil
dóibh ach caithfear leanacht ag éileamh
sa gcaoi go mbeidh daoine óga an
cheantair seo, in éineacht le muintir óg
na nGaeltachtaí ar fad, in ann na
postanna is fearr sa todhchaí a bhaint
amach.

Ní féidir an seans seo a scaoileadh
thart gan míle buíochas a ghlacadh leis
na daoine ar fad a chabhraigh leis an
eagrán seo de Biseach a chur le chéile. Ar
dtús le baill iomlán an Chumann
Forbartha, leis an bhfochoiste a bhí ag
obair liom, Fil Uí Dhubhghaill, Máire Ní
Fhlathartaigh agus Séamus Ó Scanláin,
ár n-eagarthóir Feargal Ó Béarra, na
daoine ar fad a chuir dua orthu féin ailt a
scríobh agus na daoine a sheol pictiúir
chugainn agus, ar ndóigh, le Sarah sna
Clódóirí – cá mbeadh Biseach gan í. Ní
bheadh iris ar bith againn gan an
urraíocht fhlaithiúil a fuair muid ó lucht
gnó an cheantair. Go maire siad féin agus
a gcuid oibre faoi rath i gcónaí. Tá súil
agam go mbainfidh sibh sásamh as an
eagrán seo agus guím sonas na Nollag
oraibh agus chuile rath sa mbliain 2012.

Máire Denvir

Nádúr
Feicim na tonnta

’S cloisim an ghaoth
Feicim na réalta

’S an ghrian ag dul faoi

Breathnaím timpeall
Tá nádúr i ngach áit
Is féidir é a fheiceáil

Gach rud ag fás

Ach tá tú sna tonnta
’S tá tú sa ghaoth

’S tá tú thart timpeall
Fiú ’s mé ag dul a luí

Tá crainnte 
Ag fás suas go hard

Tá tú sna síolta
Afhásann i mbláth

Fásann an t-uaigneas
’S tú imithe gach lá

Ach tá an cairdeas fós ann
Chomh hálainn le bláth

Bíodh sé ’na oíche
Nó bíodh sé ’na lá
Fiú ’s corp imithe
Fanfaidh an grá

Áine Ní Dhubhghaill, an 5ú bliain, Coláiste
Cholmcille a chum. Bhronn an scoil Corn
Cuimhneacháin Chiaráin Uí Chon Ceanainn ar Áine
i mbliana de bharr an tsaothair seo.

Céim a 1
Tógadh an foirgneamh ina bhfuil
Scoil Cholmcille faoi láthair sa
mbliain 1961 agus osclaíodh na doirse
den chéad uair ar an 7 Bealtaine 1962.
Trí sheomra ranga agus bloc leithris a
bhí ann. Mar gheall ar an gcónascadh
le Scoil Bhríde sna Minna sa bhliain
1970, tháinig méadú ar líon na ngasúr
a bhí ag freastal ar an scoil agus
ceapadh an tríú cúntóir i 1981 agus
ceannaíodh seomra réamhdhéanta
chun freastal ar an rang breise.

Céim a 2
Sa mbliain 1994 tosaíodh ar an
bhfeachtas i gcóir seomraí nua a chur
leis an bhfoirgneamh. Críochnaíodh
an obair i 1998. Tógadh seomra ranga
nua in ionad an tseomra
réamhdhéanta a bhí ann ó 1981.
Tógadh seomra uilefhiúntach agus
seomra foirne agus déanadh
athchóiriú ar na seomraí eile sa scoil.

Céim a 3
I 2006 déanadh athchóiriú ollmhór ar
an scoil. Tógadh trí sheomra ranga,
oifig don Phríomhoide, Seomra
Foirne agus oifig don Rúnaí.
Feistíodh ceann de na seanseomraí
ranga mar sheomra céadfach.
D’oscail Aire na Gaeltachta, Éamon Ó
Cuív, an foirgneamh nua ar an
7Nollaig 2007. 

Céim a 4
Tá cead pleanála faighte ón
17Bealtaine 2011 chun seomraí nua a
thógáil, rud a chiallaíonn go mbeidh
muid in ann fáil réidh leis na seomraí
réamhdhéanta.  Táimid ag súil go
mbeidh na seomraí nua réidh i mí
Meán Fómhair

An “First Lego League” 2011
Ghlac an scoil páirt san First Lego
League den chéad uair anuraidh agus
d’éirigh chomh maith sin leis na
gasúir gur shocraigh muid tabhairt
faoi arís i mbliana. Fuair na gasúir an-
chúnamh i mbliana ó Phól Óg Ó

Foighil a thug treoir agus cúnamh do
na gasúir chuile thráthnóna Aoine
san Ionad Tacaíochta Teaghlaigh.
Leigheas a bhí mar théama i mbliana
agus, i dteannta róbat a dhéanamh a
bheadh in ann tascanna éagsúla a
chomhlíonadh, bhí ar na gasúir
tionscnamh a chur le chéile agus a
chur i láthair os comhair na moltóirí
ar lá an chomórtais.
Seanleigheasanna an topaic a
roghnaigh siad agus chuir siad a
dtionscnamh i láthair ar Powerpointtrí
mheán na Gaeilge. Maidir leis an
róbat – ar ar baisteadh “Learaí
Leigheas” – bhí air tascanna a

dhéanamh taobh istigh de nóiméad
amháin.  D’éirigh thar barr le Learaí
agus leis na gasúir a bhí á threorú
agus théis an chéad bhabhta bhí Scoil
na Tulaí ar bharr an chláir. Bhí 21 scoil
ar fad páirteach agus ba
mheánscoileanna ar fad a bhí ag
glacadh páirte cé is moite dínn féin
agus dhá scoil eile. Théis an dara
babhta, ba léir go mbeadh Scoil na
Tulaí sa mbabhta leathcheannais. Trí
mheánscoil a bhí inár n-aghaidh sa
mbabhta leathcheannais agus fuair
siad scór de 135 a d’fhág sa tríú háit
iad, 5 phointe gearr ar an mbabhta
craoibhe. 

Scoil Cholmcille na Tulaí
- Ceithre chéim!

Fil Uí Dhubhghaill

Cochaillín Dearg ar Strae
Daltaí as Ranganna 1&2, Scoil Cholmcille, An Tulaigh lena gcuid
múinteoirí, Méadbh Ní  Fhoighil agus Úna Uí Dhireáin ag glacadh leis an
gcorn “An Claidheamh Solais” ó Áire Stáit na Gaeltachta  Donnchadh Mac
Fhionnlaoich ag ócáid i bPáirc an Chrócaigh do bhuaiteoirí Chraobh na
hÉireann ag an bhFéile Náisiúnta Scoildrámaíochta níos túisce i mbliana.
Bhuaigh siad an duais leis an dráma nuascríofa “Cochaillín Dearg ar
strae”. Bronnadh an gradam don bhunscoil Ghaeltachta ab fhearr ar an
scoil ag an bhFéile freisin.

Biseach2011inside-publicat, S:1, F:1, Plate:1, 28/11/2011, 12:21




